
ТхьэлІыкІоу Юныс, Рут, Эстэр
Библием изэдзэкІынкІэ Институтыр Москва, 2006



Пэублэ гущыІ
Ныбджэгъу лъапІэхэр!

Библием щыщэу тхылъищ зы кІышъо яІэу шъуапашъхьэ илъ. Библиер – дунаим анахь щалъытэу, нахьыбэрэ заджэхэрэ тхылъмэ ащыщ, джащ къыхэкІэу цІыф пэпчъ, чІыпІэу зыщыпсэурэм, лъэпкъэу зыщыщым е динэу ыІыгъым ямылъытыгъэу, иныдэлъфыбзэкІэ ащ еджэнэу амал иІэн фае. ЦІыфхэр сыдрэ лъэхъани зыгъэгумэкІыщтыгъэхэ упчІэхэм яджэуапхэр Библием къетых: тыдэ тыкъикІыгъа, сыда тызфыщыІэр, сыда ер дунаим зыкІыщыбэгъуагъэр, цІыфыр зылІэжьыкІэ, сыда къыпэщылъыр? Библиер – чыристан диным анахьэу ыгъэлъэпІэрэ тхылъ, ау чыристан закъомэ апае ар тхыгъэу къызшІошІыхэрэр хэукъох. Библием иІахьэгъубэхэр быслъымэнхэмкІи лъапІэх. ГущыІэм пае, КъурІанми къыхэфэрэ тхьэлІыкІохэм (пегъымбархэм) яхьылІэгъэ къэбархэр. Мы тедзэгъум къыдэхьэрэ тхылъищмэ ащыщэу зыр тхьэлІыкІоу Юныс, адрэр пачъыхьэу Даут къызтекІыгъэмэ къатегущыІэ.

Библием къыхэхыгъэ тхылъэу мыщ къыдахьэрэ пэпчъ пэублэ гущыІэ кІэкІ иІ, ахэр зыфэгъэхьыгъэхэр – тхылъыр къызтегущыІэрэр, ащ игъэпсыкІ, хъугъэ-шІагъэхэр зэпхыгъэ лъэхъаныр ары.

Библием изэдзэкІынкІэ Институтым – цІыф лъэпкъыбэмэ абзэхэмкІэ Тхылъ ЛъапІэр зэзыдзэкІырэм – игуапэу адыгэмэ абзэкІэ Библием щыщ тхылъхэр къыгъэхьазырыгъэх. Ахэм язэдзэкІын цІыфыбэ хэлэжьагъ: зэдзэкІакІохэр, диншІэныгъэлэжьхэр, редакторхэр. ЯІофшІагъэ пкІэнчъэ мыхъунэу тэлъаІо!

Библием изэдзэкІынкІэ Институтыр

Эстэр ехьылІэгъэ тхылъым ипэублэ гущыІ

Мы тхылъым джурт цІыф лъэпкъым къырыкІуагъэм щыщ хъугъэ-шІагъэхэр къегъэлъагъох. Тиэрэ ыпэкІэ – 722-586-рэ илъэсхэм азыфагу Ассирием, Вавилон яцІыфхэр техэкІо гухэлъ яІэу джуртмэ яхэгъэгу заулэрэ тебэнагъэх. Ащ фэдэ хъункІэшІ заомэ янахьыбэ зыхъугъэр Нэбухаднэцар ипачъыхьагъу илъэхъан ары. Джуртхэм атебанэхэ къэс цІыф куп горэ гъэры ашІыгъэу агъэзэжьыщтыгъэ.

Тиэрэ ыпэкІэ 515-рэ илъэсхэм адэжь джуртхэм ячІыгу къагъэзэжьынэу изын яІэ хъугъэ, ау ащыщыбэхэм, хымэ хэгъэгум есэжьыгъэхэу, ащ къинэнхэу рахъухьагъ.

Хъугъэ-шІагъэу мы тхылъым къыгъэлъагъохэрэр тиэрэ ыпэкІэ 450-рэ илъэсхэм адэжь хъущтыгъэх. Ахэр зыщыхъухэрэр Вавилон пачъыхьэгъоу къалэу Сузэ гупчэу зиІагъэр ары.

Тхьэм ыцІэ тхылъым зэ нэмыІэми къыхэмыфэми, къэбарым къыуегъашІэ тарихъ хъугъэ-шІагъэхэр Тхьэм гъогу тэрэз зэрэтырищэхэрэр. Ащ къеушыхьаты мы тхылъым гухэлъ шъхьаІэу иІэр Эстэррэ Мардохъайрэ ящытхъу ыІотэныр е ахэр анахьэу къыхэгъэщыгъэнхэр арэу зэрэщымытыр. ЦІыф лъэпкъ псэум къырыкІощтыр аІэ илъыныр хэгъэкІи, ахэр ежьхэм къапыщылъ гъашІэми фитыжьыгъэхэп. Іофыр зытетыр нэмыкІ шъыпкъ. Іофхэр зыщыкъиным ашъхьэ емыгупшысэжьхэу, ахэм Тхьэм Іэрылъхьэ шъыпкъэ зызэрэфашІырэм мэхьанэшхо зэриІэр нэрылъэгъу къытфэхъу. Ежь Тхьэм гухэлъэу иІэхэр къызэрэдэхъущтхэм яцыхьэ зэрэтелъыр джаущтэу къаушыхьаты.

Джары мы тхылъым къыІотэрэ хъугъэ-шІагъэхэу «Пурим» мэфэкІым лъапсэ фэхъугъэмэ нэбгырэ зырызмэ къащытхъун пшъэрылъ зызкІыфимыгъэуцужьырэр. МэфэкІыр зыкІызэхащэрэр Тхьэм ыІэхэмкІэ джурт цІыф лъэпкъыр къэгъэнэжьыгъэ зэрэхъугъэр агу къэкІыжьыным пай. Джуртхэм джы къызнэсыгъэм а мэфэкІыр илъэс къэс гъатхэм зэхащэ.


Апэрэ шъхьэр

Персие пачъыхьэмрэ ащ игуащэрэ ешхэ-ешъохэр зэрашІыгъэр

11Мары Ахъашурэщ* зыщыпсэущтыгъэ мафэхэм къэхъугъэр. Ахъашурэщ Индием щегъэжьагъэу Кущ* нэсэу хэкуишъэрэ тІокІырэ блырэмэ пачъыхьагъур ащиІыгъыгъ+.
2А мафэхэм пачъыхьэм итахътэ Персием ит пытапІэу Шушан* щыІагъ.
3Тетыгъор зиІыгъым иящэнэрэ илъэс зэкІэ пщыхэм, ихэкумэ тетыгъор ащызыІыгъхэм, Персием, Мадайм ядзэхэм япащэхэм, ІэнатІэкІэ ахэІэтыкІыгъэхэм, къулыкъушІэхэм ащ ешхэ-ешъошхо афишІыгъ.
4Ипачъыхьагъу мылъкушхоу илъымрэ ежь ипачъыхьэ щытхъушхорэ мэфишъэрэ тІокІиплІырэм къыкІоцІ аригъэлъэгъугъ.

5А мафэхэр зытекІыхэм, зэкІэ ицІыфхэу Шушан пытапІэм дэсхэм, цІыф къызэрыкІохэми хэІэтыкІыгъэхэми апае, мэфибл ешхэ-ешъо ипачъыхьэ щагушхо чъыг хатэу дэлъым ащыфишІыгъ.
6Щагур бзыуцыфым хэшІыкІыгъэ пэІухъо шхъуантІэхэмрэ фыжьыхэмрэкІэ гъэкІэрэкІагъэу щытыгъ. А пэІухъохэр кІэпсэжъые плъыжь-чІапцІэхэмкІэ ыкІи фыжьхэмкІэ мыжъоф пкъэухэм апылъ тыжьын хъурджанэхэм апылъэгъагъэх. Дышъэмрэ тыжьынымрэ ахэшІыкІыгъэ тегъолъхьапІэхэр* щагум щагъэуцугъэх. А щагум мыжъо шІуцІэхэр, плъыжьхэр, фыжьхэр, налмэс-налкъутэр зыхэгъэпкІэгъэхэ джэхашъо иІагъ.
7Дышъэ Іэгубжъэ зэфэшъхьафхэм пачъыхьэм иунашъокІэ санэр шъхьамысхэу къафырагъахъощтыгъ.
8Хэтрэ хьакІи зэрэфаеу ешъон фитыгъ; зыми ригъэзыщтыгъэхэп, сыда пІомэ пачъыхьэм ихэгъырэймэ унашъо афишІыгъагъ шъхьадж зэрэфаем тетэу дэзекІонхэу.
9А мэфэ дэдэхэм пачъыхьэ гуащэу Уаштый пачъыхьэу Ахъашурэщ иунэ бзылъфыгъэхэм апае ешхэ-ешъошхо щишІыгъ.


Пачъыхьэ гуащэу Уашти пачъыхьэу Ахъашурэщ зэремыдэІугъэр

10Яблэнэрэ мафэм, пачъыхьэм ыгу санэм къызегъэчэфым, ащ ариІуагъ Мехьумэн, Бизтэ, Хъарбон, Быхътэ, Абахътэ, Зэтар, Къэркас – евнух* нэбгыриблэу пачъыхьэу Ахъашурэщ ежь ышъхьэкІэ фэлажьэщтыгъэхэм –+
11пачъыхьэ гуащэу Уаштый пачъыхьэ паІори щыгъэу ыпашъхьэ къыращэнэу. Ар дэхэ дэдэу щытыгъэти, ащ идэхагъэ цІыфхэми ІэнатІэкІэ хэІэтыкІыгъэхэми аригъэлъэгъу шІоигъуагъ.
12Пачъыхьэм иевнуххэм афишІыгъэ унашъом пачъыхьэ гуащэу Уаштый едэІунэу фэягъэп. Арыти пачъыхьэр лъэшэу губжыгъэ, машІом фэдэу къызэкІэнагъ.
13ЕтІанэ пачъыхьэм иупчІэжьэгъухэм зафигъэзагъ – хабзэхэмрэ фитыныгъэхэмрэ зышІэхэрэм яупчІыжьэу ихэбзагъэти.
14А лъэхъаным ащ нахь къыпэблагъэу щытыгъэхэр: Къарщэн, Щэтар, Адматэ, Тарщыщ, Мэрэс, Марсэн, Мэмухъан – Персиемрэ Мадаимрэ япщыхэу пачъыхьэм ыпашъхьэ занкІэу ихьанхэ алъэкІынэу ыкІи пачъыхьагъум апэрэхэу исыгъэхэр арых.
15«Хабзэм тетэу сыдэущтэу удэзекІон фая пачъыхьэ гуащэу Уаштый, пачъыхьэм иевнуххэм ащ фаригъэшІыгъэ унашъор зэримыгъэцэкІагъэм пае?» – ар яупчІыгъ.

16Пачъыхьэмрэ пщыхэмрэ апашъхьэ Мэмухъан къыщиІуагъ: «Пачъыхьэ гуащэу Уаштый пачъыхьэ закъор арэп зыпашъхьэ щымысэр, ІэнатІэкІэ хэІэтыкІыгъэхэми пачъыхьэу Ахъашурэщ ихэку пстэуми ащыпсэурэ цІыфхэми апашъхьэ щымыс нахь;
17сыда пІомэ пачъыхьэ гуащэм ышІагъэм икъэбар лІы зиІэ бзылъфыгъэ пстэуми алъыІэсыщт. Хъулъфыгъэмэ аІощт: „Пачъыхьэу Ахъашурэщ игуащэ къыфащэнэу унашъо ышІыгъ, ау ар къафэкІуагъэп“. Ар яушъхьагъоу бзылъфыгъэмэ ялІыхэр пхъэтэпэмыхь ашІын алъэкІыщт.
18Непэ шъыпкъэми Персиеми Мадаими япщы гуащэхэм, пачъыхьэ гуащэм изекІуакІэ зызэхахкІэ, джа дэдэр пачъыхьэм ипщы пстэуми араІоу хъущт; зэщыхьани, гухэкІи къыхэкІыщт.
19Пачъыхьэм игъоу елъытэмэ, пачъыхьэ унашъо ащ къыдерэгъэкІ, ар Мадаими Персиеми яхабзэмэ ахэтхагъэ орэхъу зэбламыхъужьынэу – Уаштый пачъыхьэм ащ нахьыбэрэ ыпашъхьэ къихьан фимытэу, пачъыхьэ гуащэм фашІырэ фитныгъэхэр ащ нахь бзылъфыгъэ дэгъу горэм пачъыхьэм ферэгъаз+.
20Пачъыхьэм иунашъо ащ ипачъыхьагъу ины тыдэкІи зыщызэхахыкІэ, зэкІэ бзылъфыгъэхэр ялІыхэм ядэІущтых, анахь хэІэтыкІыгъэм щегъэжьагъэу анахь къызэрыкІом нэсыжьэу».
21А гущыІэр пачъыхьэми пщыхэми агу рихьыгъ; арыти пачъыхьэр Мэмухъан игущыІэ тетэу зекІуагъэ.
22Хэку пэпчъ тхакІэу илъымкІэ ыкІи лъэпкъэу ис пэпчъ ыбзэкІэ тхыгъэу – лІы пэпчъ иунэ щызиусхьанынэу раІозэ, пачъыхьэм ихэку пстэуми тхылъхэр арагъэхьыгъэх.






ЯтІонэрэ шъхьэр



Пачъыхьэр шъузыкІэ лъэхъу

21Уахътэ тешІагъэу пачъыхьэу Ахъашурэщ игубж зэІэсэжьым, ар Уаштии, ащ ышІагъэми, ащ фэгъэхьыгъэу ежь унашъоу ышІыгъэми ягупшысагъ+.
2Джащыгъум пачъыхьэм ежь ышъхьэкІэ фэлэжьэрэ упчІэжьэгъумэ аІуагъ: «Пачъыхьэм пае пшъэшъэ ныбжьыкІэ дахэмэ алъэрэхъух.
3Пачъыхьэм ипачъыхьагъу ит хэку пстэуми лІыкІохэр ащерэгъэнафэх: пшъэшъэ ныбжьыкІэхэр зэкІэ, ятеплъэкІэ дахэхэу, пачъыхьэ пытапІэу Шушан къалэм дэтым хэт бзылъфыгъэ унэм къыщаугъоинхэу. Бзылъфыгъэмэ алъыплъэрэ евнухэу Хэгъае ахэмэ ынаІэ атерэт, загъэдэхэным пае мэІэшІу зыпихырэ щыфэнхэри арерэтых.
4Пшъашъэу пачъыхьэм ыгу рихьырэр Уашти ычІыпІэкІэ пачъыхьэ гуащэ орэхъу». А гущыІэхэр пачъыхьэм игъоу ылъэгъугъ, джаущтэуи ащ ышІыгъ.

5Джурт горэ щыІагъ Мардохъай ыцІэу, ар пытапІэу Шушан дэтым дэсыгъ, бинямин лъэпкъым щыщыгъ. Ащ ятэ Яир, ятэжъ ЩымІый, ятэжъ ятэ Къыщ ацІагъ.
6Бабилэн пачъыхьэу Нэбухаднэцар джурт пачъыхьэу Ехъоный гъэрмэ акІыгъоу Ерусэлэм къызырещым, Мардохъай къызтекІыгъэхэр а гъэрхэм ахэтыгъэх+.
7Мардохъай ятэшым ыпхъоу Эстэр – джуртыбзэкІэ Хьадас – ыпІужьыгъагъ, сыда пІомэ ащ яни яти иІэжьыгъэп. А пшъашъэр ыпкъыкІэ дахэу, ынэгукІэ гохьыгъ. Янэрэ ятэрэ щымыІэжьхэ зэхъум, Мардохъай ар ыпхъу фэдэу ядэжь къыщэжьыгъагъ.

8Пачъыхьэм унашъоу къыдигъэкІыгъэр агъэІуи, пшъэшъабэ Хэгъай алъыплъэнэу пачъыхьэ пытапІэу Шушан дэтым щаугъоигъ. Джащыгъум Эстэри, бзылъфыгъэ унэм лъыплъэрэ Хэгъай ынаІэ тетынэу, пачъыхьэ унэм ащэгъагъ.
9А пшъашъэр ащ ыгу рихьыгъ, нэшІукІи еплъыгъ, псынкІэу мэІэшІу зыпихырэ щыфэнхэри шхын шъхьафэу фыхахыгъэхэри ратыгъэх. ЕтІанэ Хэгъай пачъыхьэм иунэшхо щылажьэрэмэ пшъэшъибл къахихи, Эстэр иІофтэбгэнхэу фигъэнафэхи, Эстэри ащ фигъэзэгъэ пшъашъэхэри бзылъфыгъэ унэм ианахь псэупІэ дэгъум аригъэщагъэх.
10Эстэр цІыф лъэпкъэу зыщыщыри, къызхэкІыгъэ лІакъори ариІуагъэп, сыда пІомэ Мардохъай унашъо къыфишІыгъагъ аримыІонэу.
11Мафэ къэс Мардохъай бзылъфыгъэ унэм ищагу дэжь къыщикІухьэщтыгъэ Эстэр ипсауныгъи иІоф зытетри зэригъэшІэнэу.

12Пшъашъэхэм, бзылъфыгъэмэ афагъэуцугъэ хабзэм тетэу, мэзэ пшІыкІутІум къыкІоцІ загъэдэхэн фэягъ: апэрэ мэзихым миррэ зыфаІорэ мэІэшІу зыпихырэ дагъэр, адрэ мэзихым мэІэшІу зыпихырэ нэмыкІ уцхэр ащафэн фэягъ.
13Бзылъфыгъэ унэм икІыгъэу пшъашъэр пачъыхьэм дэжь чІахьэ зыхъукІэ, ищыкІэгъэнэу сыд къыкІэлъэІугъэми, ратыщтыгъ.
14Унэм пчыхьэм ар ихьэти, пчэдыжьым ятІонэрэ бзылъфыгъэ унэу, пачъыхьэм иевнухэу ЩаІашгъэз ыІэ илъым кІожьыщтыгъэ. Ащ нахьэу пачъыхьэм дэжь чІэхьажьыщтыгъэп, пачъыхьэр къыфаеу, ыцІэ къыраІоу къемыджэхэмэ.


Эстэр пачъыхьэ гуащэ зэрэхъугъэр

15Аущтэу Эстэр – ыпхъу фэдэу зыштэгъэ Мардохъай ятэшэу Абихъаил ыпхъу – пачъыхьэм ыдэжь кІонэу ичэзыу къэсыгъ. Пачъыхьэм иевнухэу бзылъфыгъэмэ алъыплъэрэ Хэгъай зыфиІуагъэм нэмыкІ ар кІэлъэІугъэп. Эстэр зэкІэ зылъэгъугъэмэ агу зырыригъэхьыгъ+.
16Пачъыхьэу Ахъашурэщ итетыгъом ияблэнэрэ илъэс ияпшІэнэрэ маз ары – Тэбэт мазэр – ащ иунэшхо Эстэр зыращагъэр.
17Пачъыхьэм зэкІэ ишъузмэ анахьэу Эстэр шІу ылъэгъугъ, зэкІэ пшъашъэмэ анахьэу ыгукІэ фэшІоу, нэшІукІэ еплъэуи хъугъэ. Пачъыхьэ паІор ащ Эстэр шъхьащилъхьи, Уашти ычІыпІэкІэ пачъыхьэ гуащэ ышІыгъ.
18Пачъыхьэм зэкІэ ІэнатІэкІэ ахэІэтыкІыгъэхэм, къулыкъушІэхэм ешхэ-ешъошхо афишІыгъ. Зэрэпачъыхьэгъоу цІыфхэм щагъэмэфэкІынэу игъоу афилъэгъугъ, пачъыхьэм епэсыгъэ шІухьафтынхэри афишІыгъэх.


Мардохъай пачъыхьэм ыпсэ къызэригъэнэжьыгъэр

19ЯтІонэрэуи пшъашъэхэр заугъойхэм, Мардохъай Іоф гъэнэфагъэ фэгъэзагъэу пачъыхьэ къэлапчъэм дэжь щысыгъ.
20Эстэр, Мардохъай унашъоу фишІыгъагъэм тетэу, лІакъоу къызхэкІыгъэри, цІыф лъэпкъэу зыщыщри ариІогъагъэп. Мардохъай ыІуагъэр Эстэр джыри ыгъэцакІэщтыгъ, ипІурэу ащ иунэ зесым зэришІыщтыгъэм фэдэкъабзэу.
21Мардохъай пачъыхьэ къэлапчъэм зыщыІусыщтыгъэ мафэхэм пачъыхьэм иевнуххэу Быхътанрэ Тэрэщрэ гухьэ-гужъ фыряІэу Ахъашурэщ аукІынэу рахъухьэщтыгъэ.
22Ар зешІэм, Мардохъай пачъыхьэ гуащэу Эстэр риІуагъ, ежь Эстэр Мардохъай ыцІэкІэ пачъыхьэм къэбарыр риІожьыгъ.
23Іофыр зэхафи, шъыпкъэу къызычІэкІым, нэбгыритІур пылъапІэм палъагъ. А лъэхъаным ихъугъэ-шІагъэхэр зыдатхэрэ тхылъым пачъыхьэм иунашъокІэ Мардохъай ишІушІэ Іоф датхагъ+.






Ящэнэрэ шъхьэр



Джуртхэр ыгъэкІодынхэу Хамэн зэрэрихъухьагъэр

31А хъугъэ-шІагъэхэм ауж агъагъ лъэпкъым щыщэу Хъэмэдат ыкъоу Хамэн пачъыхьэу Ахъашурэщ ыгъэини, ыІэтыгъ, ар зэкІэ пщэу иІэмэ анахь лъагэуи ыгъэуцугъ.
2Пачъыхьэ къэлапчъэм дэжь пачъыхьэм къулыкъу щыфэзышІэхэрэр зэкІэ Хамэн лъытэныгъэ фашІэу, ыпашъхьэ лъэгонджэмышъхьэкІэ щытІысыщтыгъэх, сыда пІомэ пачъыхьэм ащ фэдэ унашъо ышІыгъагъ. Ау Мардохъай ащ лъытэныгъи фишІыщтыгъэп, зыфиуфэщтыгъэп ыкІи.

3Пачъыхьэ къэлапчъэм дэжь пачъыхьэм къулыкъу щыфэзышІэрэмэ Мардохъай раІощтыгъэ: «Пачъыхьэм иунашъо сыда зыфэмыгъэцакІэрэр?»
4Джаущтэу мафэ къэс раІощтыгъэми, ежь ядэІурэпти, Хамэн къэбарыр нагъэсыгъ – Мардохъай изекІуакІэ фигъэгъущтмэ зэригъэшІэнэу, сыда пІомэ зэрэджуртыр ахэмэ ариІогъагъ.
5ШъыпкъэмкІи, Мардохъай ежь лъытэныгъэ къыфимышІэу, ыпашъхьэ лъэгонджэмышъхьэкІэ зэрэщымытІысырэм гу зылъетэм, Хамэн губжым зэлъиштагъ.
6Ау Мардохъай зыщыщ цІыф лъэпкъыр къызыраІом, ар изакъоу ыукІыныр Хамэн шІомакІэ хъугъэ, Мардохъай илъэпкъэгъухэу, зэкІэ Ахъашурэщ ипачъыхьагъу тыдэкІи щыпсэущтыгъэ джуртхэр ыгъэкІодынхэу рихъухьагъ.

7Апэрэ мазэм, Нысан зыцІэ мазэм, пачъыхьэу Ахъашурэщ итетыгъом ияпшІыкІутІонэрэ илъэс, Хамэн ыпашъхьэ пур – къикІырэр пхъэдз – радзагъ: мазэри мафэри агъэунэфыным пае. Пхъэдзыр зытефагъэр япшІыкІутІонэрэ мазэу Адар зыфаІорэр ары+.
8Арыти Хамэн пачъыхьэу Ахъашурэщ риІуагъ: «Пачъыхьэгъум ихэку пстэуми ащыпсэурэ цІыф лъэпкъмэ зы лъэпкъ гъэнэфагъэ горэ ахэт; ахэм яхабзэхэмкІэ нэмыкІ лъэпкъмэ захаушъхьафыкІы; пачъыхьэм хабзэу къыдигъэкІыгъэхэр агъэцакІэхэрэп. Арышъ ахэр пачъыхьагъум аущтэу щыпсэунхэр пачъыхьэмкІэ зэрар хъущт.
9Пачъыхьэм игъоу елъытэмэ, ахэр аукІынхэу унашъо къыдерэгъэкІ. Тыжьын ахъщэ минипшІ* пачъыхьэм иІофхэр зыІэ илъхэм афэсщэчынышъ, ар пачъыхьэм имылъку гъэтІылъыпІэ ралъхьанэу ястыщт».
10Джащыгъум пачъыхьэм имыхъур Іэлъын ыІэхъуамбэ къыпихи, джуртмэ япыеу агъагъ лъэпкъым щыщэу, Хъэмэдат ыкъо Хамэн ритыгъ*+.
11Пачъыхьэм Хамэн риІуагъ: «А тыжьыныр о къызфэгъани, цІыф лъэпкъым узыфаер ешІ».

12Апэрэ мазэм ияпшІыкІущэнэрэ мафэ пачъыхьэм итхакІохэм къяджагъэх. Ахэмэ Хамэн унашъо зэришІыгъэм тетэу сатрапхэм*, хэку пэпчъ Іэшъхьэтетэу иІэм, лъэпкъ пэпчъ пщэу иІэм, хэку пэпчъ тхакІэу илъымкІэ, лъэпкъ пэпчъ бзэу зэрыгущыІэрэмкІэ афатхыгъ. Пачъыхьэу Ахъашурэщ ыцІэкІэ зэкІэ тхыгъэу, пачъыхьэ мыхъур ІэлъынымкІэ къэгъэшъыпкъэжьыгъэуи щытыгъ+.
13Пачъыхьэм ихэку пстэуми унашъор мэкъэгъэІухэм анагъэсыгъ. ЯпшІыкІутІонэрэ мазэм изы мэфэ закъо къыкІоцІ – Адар мазэм ияпшІыкІущэнэрэ мафэ – зэкІэ джуртхэр, цІыкІуи, ини, сабыий, бзылъфыгъи ахэтхэу аукІынхэу, агъэкІодынхэу, лъэпсэкІод ашІынхэу, ямылъкуи зэрапхъонэу а унашъом итыгъ+.
14Унашъом тетхыкІыгъэхэр хэбзэ кІуачІэ яІэу къыдагъэкІын фэягъ. А унашъор хэку пэпчъ щагъэІун, лъэпкъ пстэуми янэрылъэгъоу нэІуасэ фашІынхэ фэягъ зэкІэри а мафэм фэхьазырынхэм пае.
15МэкъэгъэІухэр пачъыхьэм зэриІуагъэу псынкІэу гъогум техьэхи, пачъыхьэ пытапІэр зыдэт къалэу Шушан а унашъор щагъэІугъ. Пачъыхьэри Хамэни ешъохэу щысыгъэх, ау Шушан къалэр гумэкІышхом зэлъиштэгъагъ+.






ЯплІэнэрэ шъхьэр



Мардохъай джуртмэ ІэпыІэгъу афэхъунэу Эстэр зэрелъэІугъэр

41Мардохъай, хъугъэр зэкІэ зешІэм, ищыгъынхэр зэІитхъыгъэх. Дзыуапхъэм хэшІыкІыгъэ щыгъынхэр зыщилъэхи, яжьэр ышъхьэ къыритэкъохыгъ, къэлэ гупчэм ихьи, гугъэузэу мэкъэшхокІэ тхьаусыхэу фежьагъ.
2Джаущтэу пачъыхьэ къэлапчъэм нэсыгъ, ау дэхьагъэп, сыда пІомэ дзыуапхъэм хэшІыкІыгъэ щыгъынхэр пщыгъхэу пачъыхьэ къэлапчъэм удэхьан уфитыгъэп.
3Джащ фэдэу пачъыхьэм иунашъо зыщагъэІугъэ хэку пстэуми нэшхъэигъэшхом джуртхэр ащызэлъиштэщтыгъэх, ащанэкІыщтыгъ, ащытхьаусхэщтыгъэх. Ащыщыбэхэр дзыуапхъэм хэшІыкІыгъэ щыгъынхэр ащыгъэу яжьэм хэгъуалъхьэщтыгъэх+.

4Эстэр иунэІут бзылъфыгъэхэмрэ иевнуххэмрэ ыдэжь къакІохи, Мардохъай ышІагъэр къыфаІотагъэти, пачъыхьэ гуащэр лъэшэу къэгумэкІыгъ. Мардохъай дзыуапхъэм хэшІыкІыгъэ щыгъынхэр зыщихынхэшъ, нэмыкІ щыгъынхэр зыщилъэнхэу фаригъэхьыгъэх, ау адрэм аІихыгъэхэп.
5ЕтІанэ пачъыхьэм иевнухэу Хъэтах, Эстэр унэІутэу фагъэнэфагъэр, Эстэр къаригъащи, Мардохъай дэжь ыгъэкІуагъ къэхъугъэр, ащ фэдэу зыкІэзекІорэри къызэригъэшІэнэу.

6Хьатах Мардохъай дэжь, къэлэ утыгоу пачъыхьэ къэлапчъэмэ адэжь щыІэм кІуагъэ.
7Мардохъай зэкІэ ащ къыриІотагъ: ежь къехъулІагъэхэри, джуртхэр зэраукІыщтхэм пае тыжьын пчъэгъэ гъэнэфагъэ пачъыхьэм имылъку гъэтІылъыгъэ хилъхьанэу Хамэн зэригъэгугъагъэхэри+.
8Джуртхэр агъэкІодынхэм пае къалэу Шушан къыщыдагъэкІыгъэ унашъом тетхыкІыгъэр Мардохъай Хъэтах ритыгъ, Эстэр ригъэлъэгъунышъ, зэкІэ Іофмэ язытет щигъэгъозэнэу. ЕтІани фигъэпытагъ пачъыхьэм дэжь кІонышъ, ежь илъэпкъэгъухэм гукІэгъу къафишІыным пае елъэІунэу+.

9Хъатах кІуи, Мардохъай игущыІэхэр Эстэр риІотэжьыгъэх.
10Эстэр Хъэтах дэгущыІи, ыІофтагъ Мардохъай риІожьынэу:
11«ЗэкІэ пачъыхьэм икъулыкъушІэхэми, пачъыхьэм ихэку щыпсэурэ цІыф лъэпкъхэми ашІэ: хэтми, орэхъулъфыгъ, орэбзылъфыгъ, къемыджагъэхэу пачъыхьэм ищагу кІоцІ дахьэрэм – хабзэм фигъэнэфагъэр зы: ар аукІын фае. Пачъыхьэм идышъэ бэщ зыфищэйрэр ары ныІэп псаоу къэнэжьыщтыр. Сэры пІомэ, мары мэфэ щэкІ хъугъэ пачъыхьэм дэжь сыкІонэу къызысэмыджагъэр»+.

12-13Эстэр игущыІэхэр Мардохъай зыраІотэжьыхэм, ащ джэуап аритыжьыгъ: «Пачъыхьэм иунэшхо узэрэчІэсым пае джурт пстэуми ащыщэу о зым псаоу укъэнэжьынэу умыгугъ.
14Мыщ фэдэ уахътэм о зи умыІомэ, ащыгъум шъхьафитныгъэмрэ кІодыпІэм икІыжьыгъэным иамалрэ нэмыкІ чІыпІэкІэ джуртхэм къафэкІощт, ау ори уятэ иунагъуи шъукІодыщт. ЕтІани, хэт ышІэра, мыщ фэдэ уахътэм паенкІи мэхъуба пачъыхьэ гуащэу узкІэхъугъэр?»

15Мардохъай раІожьынэу Эстэр къыІуагъ:
16«Ежьи, Шушан джуртэу дэсыр зэкІэ къэугъой, сэщ пае нэкІыр шъуІыгъ, мэфищым къыкІоцІ шъумышх ыкІи шъуемышъу, чэщыми мафэми. Сэри сиунэІут бзылъфыгъэхэр сигъусэхэу джащ фэдэу нэкІыр сІыгъыщт. Ащ ыуж, агъэуцугъэ хабзэм ымыдэми, пачъыхьэм дэжь сыкІощт, сыкІодынэу щытмэ – сэрэкІод».

17Мардохъай ежьи, Эстэр унашъоу къышІыгъэм тетэу ышІыгъ.






Ятфэнэрэ шъхьэр



Эстэр апэрэ ешхэ-ешъошхоу ышІыгъэр

51Ящэнэрэ мафэм Эстэр пачъыхьэ гуащэм ишъуашэхэр зыщилъагъэх. ЕтІанэ пачъыхьэ унэшхом ищагу кІоцІ дэуцуагъ, пачъыхьэ тахътэр зыдэщыІэ унэшхом пэчІынатІэу. Ащ дэжьым унэ ихьэгъум пэзанкІэу пачъыхьэ тахътэм тесэу пачъыхьэр иунэшхо исыгъ+.
2Щагум дэтэу пачъыхьэ гуащэу Эстэр зелъэгъум, ар ащ нэшІукІэ еплъыгъ. Пачъыхьэм дышъэ бэщэу ыІыгъыр Эстэр фищэигъ, пачъыхьэ гуащэр ащ екІуалІи, дышъэ бэщ цыпэм теІэбагъ+.

3Пачъыхьэм Эстэр риІуагъ: «Сыда узгъэгумэкІырэр, пачъыхьэ гуащэу Эстэр? Сыд фэдэ лъэІуа уиІэр? Пачъыхьагъум ызыныкъу пІуагъэми, къыуатыщт»+.
4Эстэр къыІуагъ: «Пачъыхьэм игъоу елъытэмэ, Хамэн игъусэу ар ешхэ-ешъоу сэ фэзгъэхьазырыгъэм непэ ерэблагъ».
5Пачъыхьэм къыІуагъ: «Эстэр шІоигъор фэтшІэнэу псынкІэу Хамэн къашъущэ».

Хамэн игъусэу пачъыхьэр Эстэр ыгъэхьазырыгъэ ешхэ-ешъом кІуагъэ.
6Санэм ешъохэзэ, пачъыхьэр Эстэр еупчІыгъ: «Сыда узфаер? КъаІо, къыпфэсшІэщт. Сыд лъэІуа уиІэр? Пачъыхьагъум ызыныкъо укъыкІэлъэІугъэми, къыпфэсшІэщт».
7Эстэр джэуап къытыгъ: «Мары сшІоигъоу сыкъызкІэлъэІурэр:
8Пачъыхьэр нэшІукІэ къысэплъымэ, пачъыхьэм сызыфаеу сыкъызкІэлъэІурэр къысфишІэнэу игъоу елъытэмэ, ащыгъум пачъыхьэр Хамэн игъусэу афэзгъэхьазырыгъэ ешхэ-ешъом джыри неущ орэкІох. Джащыгъум сэ пачъыхьэм иупчІэ джэуап къестыщт»+.


Мардохъай ыукІынэу Хамэн гухэлъ зэриІагъэр

9А мафэм Хамэн чэфэу, нэгушІоу къыдэкІыгъ. Ау Хамэн пачъыхьэ къэлапчъэмэ адэжь Мардохъай щилъэгъуи, ар къыфэмытэджэу, ыпашъхьэ зызщемыгъэсысыми, Хамэн лъэшэу фэгубжыгъ+.
10Ау Хамэн ыгу теІункІэжьи, ядэжь кІожьыгъ. ЕтІанэ иныбджэгъухэмрэ ишъузэу Зэрэшрэ къащэнхэу алъигъэкІуагъэх+.
11Ахэмэ Хамэн зыщытхъужьызэ, къафиІотагъ мылъкушхо зэриІэр, ыкъохэр бэ зэрэхъухэрэр, ар пачъыхьэм зэригъэлъэпІагъэм, пщыхэми пачъыхьэм икъулыкъушІэхэми лъагэу зэратыриІэтыкІыгъэм икъэбар+.

12Хамэн ащ къыхигъэхъуагъ: «Ежь пачъыхьэ гуащэу Эстэри къыгъэхьазырыгъэ ешхэ-ешъом пачъыхьэмрэ сэррэ нэмыкІ ригъэблэгъагъэп; джаущтэу неущи сэ пачъыхьэм сыригъусэу ащ сыригъэблэгъагъ.
13Ау Мардохъай джуртыр пачъыхьэ къэлапчъэм дэжь щысэу сэлъэгъуфэ, а пстэуми сэркІэ пкІэ яІэп».
14Ишъузэу Зэрэши зэкІэ ежь иныбджэгъухэми ащ раІуагъ: «Іэнтэгъу шъэныкъо* илъэгагъэу пылъапІэ къарэгъэхьазыри, Мардохъай ащ палъэнэу пачъыхьэм пчэдыжьым елъэІу; етІанэ пачъыхьэм уригъусэу ешхэ-ешъом чэфэу кІо».

Ар Хамэн ыгу рихьыгъ, пылъапІэри аригъэгъэхьазырыгъ+.






Яхэнэрэ шъхьэр



Пачъыхьэм Мардохъай лъытэныгъэ зэрэфишІыгъэр

61А чэщым пачъыхьэм чъыен ылъэкІыгъэп, арыти ащ унашъо ышІыгъ ипачъыхьагъу лъэхъан фэгъэхьыгъэ хъугъэ-шІагъэхэр зыдатхэрэ тхылъыр къыфахьынэу; пачъыхьэм ащ къыфеджагъэх+.
2Ащ итхагъэу къырагъотагъ пачъыхьэм фэлажьэрэ къэрэгъулитІоу, ащ ипчъэшъхьаІу къэзгъэгъунэщтыгъэхэ Быхътанрэ Тэрэщрэ пачъыхьэу Ахъашурэщ аукІынэу зэрэрахъухьэгъагъэр Мардохъай зэраригъэшІэгъагъэр+.

3Пачъыхьэм къыІуагъ: «Сыд фэдэ лъытэныгъа, сыд фэдэ ІахьышІуа Мардохъай фагъэшъошагъэр?» Пачъыхьэм иунэІутхэм джэуап къатыгъ: «Зи ащ фашІагъэ щыІэп».
4«ІофышІэ горэ дэта щагум?» – къэупчІагъ пачъыхьэр.

Хамэн ащыгъум пачъыхьэм иунэшхо кІыб щыІэ щагум дэтыгъ; Мардохъай фагъэхьазырыгъэ пылъапІэм паригъалъэ зэрэшІоигъор пачъыхьэм риІонэу ар къэкІогъагъ+.
5Пачъыхьэм иунэІутхэм къаІуагъ: «Хамэн къэкІуагъэу щагум дэт». Пачъыхьэм къыІуагъ: «Къерэхь».
6Хамэн къызехьэм, пачъыхьэр ащ еупчІыгъ: «Сэ лъытэныгъэ зыфэсшІы сшІоигъо цІыфым сыд фасшІэмэ хъуна?»

Хамэн ыгукІэ зэриІожьыгъ: сэщ пэмыкІэу, хэта пачъыхьэм лъытэныгъэ зыфишІы шІоигъощтыр?
7Хамэн пачъыхьэм риІуагъ: «Пачъыхьэм лъытэныгъэ зыфишІы шІоигъо цІыфым+
8пачъыхьэм щыгъырэ шъуашэр къыфарэхь, пачъыхьэр зытесырэ шымэ ащыщ къыфарэщ, пачъыхьэ паІом яхьыщырэу пачъыхьэм ишыхэр зэрагъэдахэрэм фэдэ шым ышъхьэ тырарэлъхь.
9Шъуашэмрэ шымрэ пачъыхьэм иапэрэ пщымэ ащыщ горэм рарэти, а цІыфэу пачъыхьэм лъытэныгъэ зыфишІы шІоигъом ахэр ащ щерэлъ, шым тесэу къэлэ утыгум къырерэщ. Мэкъэ лъэшыкІэ ащ ыпашъхьэ къыщерэІу: „Пачъыхьэм лъытэныгъэ зыфишІы шІоигъо цІыфым джаущтэу дэзекІох!“»

10Арыти пачъыхьэм Хамэн фигъэпытагъ: «Джыдэдэм шъуашэри шыри штэхи, джа къызэрэпІуагъэм фэдэу, пачъыхьэ къэлапчъэм дэжь щыс Мардохъай джуртым дэзекІу. КъэпІуагъэм щыщ гори хэмыгъэз».
11Хамэн шъуашэри шыри ыштэхи, Мардохъай ыфэпагъ, ар шым тесэу къэлэ пчэгум къырищи, мэкъэ лъэшыкІэ ащ ыпашъхьэ къыщиІуагъ: «Пачъыхьэм лъытэныгъэ зыфишІы шІоигъо цІыфым джаущтэу дэзекІох!»
12Ащ ыуж Мардохъай пачъыхьэ къэлапчъэм дэжь къыгъэзэжьыгъ.

Ежь Хамэн, гукъэошхоу ышІыгъэм къыхэкІэу ышъхьэ шъхьарыхъоныр къехъухыгъэу, гуІэзэ, ядэжь кІожьыгъэ+.
13Ишъузэу Зэрэши зэкІэ ежь иныбджэгъухэми къехъулІэгъэ пстэури Хамэн къафиІотэжьыгъ. Арыти ащ иныбджэгъу акъылышІохэми ишъузи къыраІуагъ: «Мардохъаеу зыпкъ къикІыкІэ улъэпэонэу ебгъэжьагъэр джуртмэ ащыщышъ, ащ о упэшІуекІон плъэкІыщтэп, ежь, щэч хэмылъэу, о къыптекІощт нахь»+.

14Ахэр ащ дэгущыІэхэзэ, пачъыхьэм иевнуххэр къэсхи, Эстэр къыгъэхьазырыгъэ ешхэ-ешъом гуІэным хэтхэу Хамэн зыдащагъ.






Яблэнэрэ шъхьэр



Хамэн къырыкІуагъэр

71Пачъыхьэр Хамэн игъусэу пачъыхьэ гуащэу Эстэр дэжь ешхэ-ешъом кІуагъэ+.
2А ятІонэрэ мафэм, санэм ешъозэ, пачъыхьэр Эстэр еупчІыгъ: «Пачъыхьэ гуащэу Эстэр, сыда узыфаер? КъаІо, къыпфэсшІэщт. Сыд лъэІуа уиІэр? Пачъыхьагъум ызыныкъо укъыкІэлъэІугъэми, къыпфэсшІэщт».

3Пачъыхьэ гуащэу Эстэр джэуап къытыжьыгъ: «О, пачъыхьэр, нэшІукІэ укъысэплъэу, игъоу олъытэмэ, сшІоигъор – псаоу сыкъэбгъэнэнэу ары. ЛъэІоу къыпфысиІэр лъэпкъэу сызыщыщыр умыгъэкІодынэу ары+.
4Сыда пІомэ тэ ахъщэкІэ тащагъ, сэри силъэпкъэгъухэри лъэпсэкІоды ташІынэу, таукІынэу, тагъэкІодынэу. ПщылІы ташІынэу тащэгъагъэмэ, зи сІоныеп, сыда пІомэ ащ фэдэм пае пачъыхьэр бгъэгумэкІыныр тэрэзынэп»+.

5Пачъыхьэу Ахъашурэщ пачъыхьэ гуащэу Эстэр еупчІыгъ: «Хэта ар, тыдэ щыІа, мыщынэу ащ фэдэ зыгу къэкІыгъэр?»
6Эстэр къыІуагъ: «Пыйри джэгъогъури мы лІы бзаджэу Хамэн ары!»

Джащыгъум пачъыхьэмрэ пачъыхьэ гуащэмрэ апашъхьэ Хамэн зэрэщынэрэм къыхэкІэу къыщыкІэзэзыгъ+.
7Губжым хэтэу пачъыхьэр ешхэ-ешъом къыхэтаджи, пачъыхьэ чъыгхатэм дэхьагъ. Хамэн, ыпсэ къыгъэнэжьыным пае, Эстэр елъэІунэу къэнагъ, сыда пІомэ ащ пачъыхьэм ыгъэкІодынэу зэрэрихъухьагъэр къыгурыІуагъ.

8Пачъыхьэ чъыгхатэм пачъыхьэр къыдэкІыжьи, зыщешъощтыгъэхэ унэм къызегъэзэжьым, Эстэр игъолъыпІэ Хамэн зытыридзагъэу ылъэгъугъ. Арыти пачъыхьэр къэкууагъ: «Аужыпкъэм сиунэ кІоцІ сэ сапашъхьэ пачъыхьэ гуащэм лые щырихы шІоигъу!»

Пачъыхьэм ыжэ а гущыІэр къызэрэдэкІэу, агъэмысэхэрэм зэрарашІэ хабзэу, Хамэн ынэгу рахъуагъ.
9Пачъыхьэм иевнухмэ ащыщэу Хъарбонэ къыІуагъ: «Марыба пылъапІэри, Іэнтэгъу шъэныкъо* илъэгагъэу Хамэн иунэ дэжь щыт. Пачъыхьэр къэзгъэнэжьыгъэ Мардохъай пае ар Хамэн ыгъэхьазырыгъагъ». Пачъыхьэм къыІуагъ: «Ар джащ пышъулъ»+.

10Мардохъай пае ыгъэхьазырыгъэ пылъапІэм Хамэн палъагъ. Ащ нэуж ныІэп пачъыхьэм игубж зыІэсэжьыгъэр+.






Яенэрэ шъхьэр



Джуртмэ яІоф нахьышІум фэузэнкІыгъэ зэрэхъугъэр

81А мафэм пачъыхьэу Ахъашурэщ джуртмэ япыеу Хамэн иуни зэкІэ имылъкуи пачъыхьэ гуащэу Эстэр ритыгъ. Пачъыхьэр Мардохъай къеджагъ, сыда пІомэ ар ежь Эстэр къызэрэфыщытыр ариІогъагъ.
2Пачъыхьэм имыхъурэу Хамэн къыІихыжьыгъагъэр ыІапэ къыпихи, Мардохъай ритыгъ*. Хамэн иуни зэкІэ имылъкуи алъыплъэнэу Эстэр Мардохъай ыгъэнэфагъ+.

3Эстэр джыри зэ пачъыхьэм дэгущыІагъ, ащ ыпашъхьэ зыщыридзыхи, гъызэ елъэІугъ агъагъ лъэпкъым щыщэу Хамэн бзэджагъэу джуртмэ аришІэнэу рихъухьагъэр ашъхьарищынэу+.
4Пачъыхьэм дышъэ бэщыр Эстэр фищэигъ. Эстэр къэтэджыгъ, пачъыхьэм ыпашъхьэ къиуцуи,+
5къыІуагъ: «Пачъыхьэм игъоу ылъытэу, нэшІукІэ къысэплъэу, мы Іофыри шІозафэу, ыгу сырехьэу щытымэ, ащыгъум унашъо къыдерэгъэкІ Хамэн ытхыгъэ тхылъхэр къызэкІагъэкІожьынхэу. Пачъыхьэм ихэку пстэуми ащыпсэурэ джуртхэр ыгъэкІодынхэу, агъагъ лъэпкъым щыщ Хьамэдат ыкъоу Хамэн ытхыгъэхэр арых зигугъу къэсшІырэр.
6Армырмэ тхьамыкІагъоу силъэпкъ зыхэфэщтым сыдэущтэу сеплъын слъэкІына, лІакъоу сыкъызхэкІыгъэр зэрэкІодыщтыри сыдэущтэу сфэщэчына?»

7ЕтІанэ пачъыхьэу Ахъашурэщ пачъыхьэ гуащэу Эстэри Мардохъай джуртыми ариІуагъ: «Мары, Хамэн иуни зэкІэ имылъкуи сэ Эстэр естыгъ, джуртмэ ыІэ зэратырищэягъэм пае ежьыри пылъапІэм пязгъэлъагъ.
8Шъо джы джуртмэ афэгъэхьыгъэу тэрэзэу шъулъытэрэр пачъыхьэм ыцІэкІэ шъутхы, пачъыхьэ мыхъурри кІэшъудзэжь, сыда пІомэ пачъыхьэм ыцІэкІэ атхыгъэу, ащ имыхъур зыкІадзэжьыгъэр зэблэпхъун плъэкІыщтэп»+.

9А мэфэ дэдэм, ящэнэрэ мазэу, Сиуан мазэм иятІокІэнэрэ щырэ мафэ пачъыхьэм итхакІохэм къяджагъэх. Мардохъай зэкІэ къыІуагъэм тет шъыпкъэу хэкуишъэрэ тІокІырэ блырэ хъурэмэ унашъо къафыдагъэкІыгъ: джуртхэм, сатрапхэм, хэку пэпчъ Іэшъхьэтетэу иІэм, лъэпкъ пэпчъ пщэу иІэм, Индием щегъэжьагъэу Кущ* нэсыжьэу. Хэку пэпчъ тхакІэу илъымкІэ, лъэпкъ пэпчъ ежь ыбзэкІэ, джуртхэми ежьхэм ятхакІэкІи абзэкІи ахэм атхыгъ+.
10Пачъыхьэу Ахъашурэщ ыцІэкІэ Мардохъай аригъэтхи, пачъыхьэ мыхъурыри акІидзэжьыгъ, пачъыхьэм пае къыхахыгъэ шы лъэпкъ псынкІэхэм атес мэкъэгъэІухэм аІэкІилъхьи, тхылъхэр афаригъэщагъэх+.

11Мары пачъыхьэм а иунашъо итыгъэр: сыдрэ къали дэс джуртхэр зэрэугъоинхэшъ, ящыІэныгъэ къаухъумэжьын фитых. Лъэпкъхэу, хэкухэу джуртхэм ябзылъфыгъэхэри ясабыйхэри зэрахэтэу атебанэхэрэм ядзэхэр ахэм агъэкІодынхэ, аукІынхэ, лъэпсэкІод ашІынхэ, ямылъкуи зэрапхъон фитых.
12А пстэури тыдэкІи гъэцэкІагъэ зыщыхъун фэягъэр пачъыхьэу Ахъашурэщ зэкІэ ихэкухэм а зы мафэм, япшІыкІутІонэрэ мазэу Адар зыфаІорэм ияпшІыкІущэнэрэ маф ары.

13А унашъом тетхыкІыгъэхэр хэбзэ кІуачІэ яІэу хэку пэпчъ къыщыдагъэкІын фэягъ. А унашъор лъэпкъ пстэуми арагъэІунэу щытыгъ. А мафэм ехъулІэу ежьхэм алъ ашІэжьынэу джуртхэр хьазырынхэ фэягъ.
14Пачъыхьэм ишы чъэрмэ атесхэу мэкъэгъэІухэр, пачъыхьэм иунашъо фэІорышІэхэу, псынкІэу езэрэгъэфыжьагъэх. Пачъыхьэ пытапІэу Шушан дэтыми ежь къалэми унашъор щагъэІугъ+.

15Пачъыхьэ шъуашэр, ышъокІэ шхъонтІэ-шІуцІашъоу ыкІи фыжьэу, дышъэ пэІошхор, шэкІ фыжьымрэ шэкІ плъыжь-чІапцІэмрэ ахэшІыкІыгъэ абэр щыгъхэу Мардохъай пачъыхьэм ыдэжь къикІыжьыгъ. Къалэу Шушан къэчэфыжьи, къэгушІожьыгъ+.
16А уахътэм джуртхэм дунаир къафэнэфыгъ, гушІуагъуи яІагъ, лъытэныгъи къафашІыгъ.
17Хэку пэпчъи, къалэ пэпчъи, сыдрэ чІыпІи, пачъыхьэм иунашъорэ ыухэбзыгъэмрэ зынэсыхэрэм, джуртхэр щычэфыщтыгъэх, гушІуагъо яІагъ, ешхэ-ешъом хэтхэу ямэфэкІыгъ. Хэгъэгум ицІыф лъэпкъыхэм ащыщыбэхэм джурт зашІыгъ, сыда пІомэ джуртхэм ащыщынэхэ хъугъагъэх.






Ябгъонэрэ шъхьэр



Джуртхэр япыйхэм зэратекІуагъэхэр

91ЯпшІыкІутІонэрэ мазэу, Адар мазэм ияпшІыкІущэнэрэ мафэ пачъыхьэм иунашъорэ ыухэбзыгъэмрэ агъэцэкІэнэу игъо къэсыгъ. А мафэр ары джуртхэм тетыгъо афыряІэнэу япыйхэр зыгугъэщтыгъэхэр. Ау Іофыр шъхьафэу къычІэкІыгъ – ежь пыйхэр джуртхэм аІэ илъ хъугъэх+.
2Пачъыхьэу Ахъашурэщ ихэку пстэуми арыт къалэхэм джуртхэр ащызэрэугъоигъэх – бзэджагъэ зыгу къафилъыгъэхэм язэонхэу; ахэмэ ащыщ гори джуртхэм къапэуцужьын ылъэкІынэу щытыгъэп, сыда пІомэ зэкІэ цІыф лъэпкъыхэр джуртхэм ащыщынэхэ хъугъагъэ.
3Хэку пэпчъ Іэшъхьэтетэу иІэр, сатрапхэр, хэку пэпчъ пщэу иІэр, пачъыхьэм икъулыкъушІэхэри джуртхэм къадеІэщтыгъэх, сыда пІомэ ахэм Мардохъай щынэгъошхо фашІыгъагъ.
4Пачъыхьэм иунэ Мардохъай щылъэшыгъ, икъэбар хэку пстэуми къащекІокІыщтыгъ, ежьыми нахь лъагэу зиІэты зэпытыщтыгъ+.

5Джуртхэм япыйхэр чатэкІэ яохэзэ аукІыщтыгъэх, лъэпсэкІод ашІыхэзэ, зэрэфаехэу яджэгъогъухэм адэзекІощтыгъэх.
6Пачъыхьэ пытапІэу Шушан дэтыми джуртхэм нэбгырэ шъитф фэдиз щаукІыгъ ыкІи щагъэкІодыгъ.
7-10Ахэмэ джуртхэм япый Хьамэдат ыкъоу Хамэн ыкъуипшІ ахэтыгъ, ахэр: Парщандат, Далфон, Аспат, Порат, Адалый, Арыдат, Пармашт, Арысай, Арыдай, Уайзэт. Ау хъункІэн Іоф джуртхэм зэрахьагъэп.

11А мэфэ дэдэм пачъыхьэ пытапІэу Шушан дэтым щаукІыгъэм ипчъагъэ пачъыхьэм раІожьыгъ.
12Пачъыхьэм пачъыхьэ гуащэу Эстэр риІуагъ: «Пачъыхьэ пытапІэу Шушан дэтым джуртхэм нэбгырэ шъитф фэдизырэ Хамэн ыкъуипшІырэ апсэ щыхахыгъ. Адэ нэмыкІ хэкоу пачъыхьэм ыІэ илъхэм сыда ахэм ащашІагъэр? Джыри зыгорэм уфая? КъыпфэсшІэн. Сыд лъэІуа джыри уиІэр? Ари къыпфэсшІэн»+.
13Эстэр къыІуагъ: «Пачъыхьэм игъоу елъытэмэ, Шушан дэс джуртхэм фитыныгъэ арарэт хабзэм теткІэ непэ ашІагъэм фэдэ неущи ашІэнэу. Хамэн ыкъуипшІымэ яхьадэхэр пылъапІэм парэлъэх».

14Пачъыхьэм джаущтэу ашІынэу афигъэпыти, Шушан унашъо къыщыдигъэкІыгъ. Хамэн ыкъуипшІымэ яхьадэхэр пылъапІэм палъагъэх.
15Шушан дэс джуртхэр джащ фэдэу Адар мазэм ияпшІыкІуплІэнэрэ мафи зэрэугъойхи, Шушан нэбгырэ шъищ фэдизмэ апсэ щыхахыгъ, ау ахъункІагъэхэп.

16НэмыкІ джуртхэу пачъыхьэм ихэкухэм арысыгъэхэри апсэ къаухъумэжьынэу зэрэугъоигъагъэх, япыйхэмкІэ гупсэф агъотынэу, яджэгъогъухэм ащыщэу нэбгырэ мин тІокІищырэ пшІыкІутфырэ фэдизмэ апсэ хахыгъ, ау хъункІэ ашІагъэп.
17Ар зыхъугъэр Адар мазэм ияпшІыкІущэнэрэ маф ары. А мэзэ дэдэм ияпшІыкІуплІэнэрэ мафэ ахэм загъэпсэфи, ешхэ-ешъомрэ чэфыгъомрэ ямафэу ар ашІыгъ.
18Ау Шушан дэсыгъэ джуртхэр а мазэм ияпшІыкІущэнэрэ мафи, ияпшІыкІуплІанэрэми зэонхэу зэрэугъоигъагъэх. ЯпшІыкІутфэнэрэ мафэм загъэпсэфыгъ, ар ешхэ-ешъомрэ чэфыгъомрэ ямафэу ашІыгъ.
19Джащ пае джуртхэу, къоджэ, къэлэ цІыкІухэм адэсхэм Адар мазэм ияпшІыкІуплІэнэрэ мафэ ешхэ-ешъомрэ чэфыгъомрэ ахэтхэу, шхын ІахьышІухэр зэфагъэхьыжьызэ, мэфэкІ мафэу агъэмэфэкІы.


Мардохъай Пурим мэфэкІыр зэригъэнэфагъэр

20Мардохъай а хъугъэ-шІагъэхэр зэкІэ ытхыхи, пачъыхьэу Ахъашурэщ ихэкухэм зэкІэ джуртэу арысхэм, чыжьэхэми благъэхэми, тхылъхэр афигъэхьыгъэх.
21АщкІэ афиухэсыгъ илъэс къэс Адар мазэм ияпшІыкІуплІэнэрэ, ияпшІыкІутфэнэрэ мафэхэр агъэмэфэкІынэу.
22Мы мафэхэр арых джуртхэм япыйхэмкІэ гупсэф зыщагъотыгъэр. Мы мазэр ары янэшхъэигъо – гушІуагъо, ятхьамыкІагъо – мэфэкІ зыщыхъугъэхэр. Ащ пае апшъэ рилъхьагъ ешхэ-ешъомрэ чэфыгъомрэ яІэхэу а мафэхэр агъэмэфэкІынэу, шхын ІахьышІухэр зэфагъэхьыжьынэу, тхьамыкІэхэм шІухьафтын аратызэ ашІынэу.

23Аущтэу а мафэхэр, Мардохъай зэрафитхыгъэм тетэу агъэмэфэкІынэу зэраублагъэм фэдэу, джуртхэм илъэс къэс лъагъэкІуатэщтыгъ.
24Сыда пІомэ агъагъ лъэпкъым щыщэу Хьамэдат ыкъо Хамэн, джурт пстэуми япыим, джуртхэр ыгъэкІодынхэу рихъухьи, ахэр зыщигъэкІодыщт мафэр ыгъэунэфынэу пур – къикІырэр пхъэдз – ридзэгъагъ+.
25Ау Эстэр пачъыхьэм дэжь зэкІом, пачъыхьэм тхылъ аригъэтхыгъ гухэлъ бзаджэу Хамэн джуртхэм яхьылІагъэу ышІыгъагъэр ежь къытефэжьынэу, ежьыри ыкъохэри пылъапІэм палъэнхэу унашъуи къыдигъэкІыгъ.

26Джары а мафэхэм Пурим зыкІафаусыгъэр, гущыІэу «пур»* зыфиІорэм къытекІэу. ЗэкІэ мы тхылъым ит гущыІэ пстэуми адиштэу, ежьхэми алъэгъугъэу, къяхъулІагъэмэ адиштэу,
27джуртхэм зэдаштагъэ, ежьхэми атекІыщтхэми апшъэ ралъхьажьыгъ, ядин зыштэхэри зэрахэтэу, Мардохъай иунашъо тетэу, охътэ гъэнэфагъэм илъэс къэс дэх имыІэу а мэфитІур агъэмэфэкІынэу.
28А мафэхэр ащымыгъупшэу хагъэунэфыкІызэ ашІынэу, лІэужэу къакІэлъыкІохэрэми, лІакъо пэпчъ, хэку пэпчъ, къалэ пэпчъ агъэмэфэкІын фае. Пурим мафэхэр джуртхэм аІэкІэмызэу, атекІыщтхэми а мафэхэм ягъэмэфэкІын щамыгъэтыжьынэу унашъо зэдаштагъ.

29ЕтІанэ пачъыхьэ гуащэу Эстэр, Абихъаил ыпхъу, Мардохъай джуртыр игъусэу тхылъ ытхыгъ, ыпэкІэ Пурим мэфэкІым фэгъэхьыгъэ тхылъэу Мардохъай ытхыгъагъэр къыгъэшъыпкъэжьынэу+.
30Ахъашурэщ ипачъыхьагъу ит хэкуишъэрэ тІокІырэ блырэмэ арыс джурт пстэуми мамырныгъэрэ зыпкъ итыныгъэрэ яІэмэ зэрашІоигъом ехьылІэгъэ гущыІэхэр зэрыт тхылъхэр афагъэхьыгъ+.
31ЕтІани а тхылъхэм арытыгъ Пурим мафэхэр джуртхэмрэ ахэм ялІэужхэмрэ охътэ гъэнэфагъэм агъэмэфэкІынэу. А унашъом нэмыкІ мэфэкІхэмрэ нэкІымрэ тхьаусхэнымрэ ямэфэкІхэмрэ Пурим мэфэкІхэр ахагъэхъонэу къыдилъытэщтыгъэ. А унашъор Мардохъайрэ пачъыхьэ гуащэу Эстэррэ къыдагъэкІыгъагъ+.
32Эстэр мы иунашъо Пуримым фэгъэхьыгъэ хабзэхэр къыгъэшъыпкъэжьыгъэх ыкІи ахэр тхылъым ратхагъэх.






ЯпшІэнэрэ шъхьэр



Мардохъай лъытэныгъэшхо зэрэфашІыгъэр

101Ащ ыуж пачъыхьэу Ахъашурэщ ипачъыхьагъу хы Іушъом нэсэу щыпсэурэ цІыфмэ хьакъулахь атырилъхьагъ.
2Ащ зэкІэ Іофышхо гъэшІэгъонэу ышІагъэхэмрэ Мардохъай зэригъэлъэпІагъэм икъэбархэмрэ Персиемрэ Мадаимрэ япачъыхьэхэм ялъэхъан хъугъэ-шІагъэхэр зыдатхэщтыгъэ тхылъым датхагъэх+.
3Мардохъай джуртыр пачъыхьэу Ахъашурэщ ыужкІэ хэгъэгум иятІонэрэ цІыфэу щытыгъ. Ащ джуртхэм лъытэныгъэшхо фашІыщтыгъ, илъэпкъэгъухэм лъэшэу шІу алъэгъущтыгъ. Мардохъай ишІуагъэ илъэпкъ ригъэкІыщтыгъ, игущыІэкІи шІу афишІэщтыгъ+.





* 1:1 Ахъашурэщ – Ксеркс зыфиІорэ цІэр персмэ джаущтэу къаІо, а пщым Перс империем тиэрэ ыпэкІэ 486-м щегъэжьагъэу 465-м нэс тетыгъор щиІыгъыгъ. ШІэныгъэлэжь зырызмэ зэралъытэрэмкІэ, Ахъашурэщ урымыбзэкІэ раІощтыгъэр Артаксеркс (404-358).

* 1:1 Кущ – ижъыкІэ джаущтэу еджэщтыгъэх непэрэ Судан ызыныкъом нахьыбэрэ Ефиопием щыщ чІыгухэмрэ зыхэхьэщтыгъэ хэкум.

* 1:2 Шушан – Бабилэн километрэ 320-кІэ пэчыжь.

* 1:6 Джырэ диванмэ афэдэхэу, шхэхэ зыхъукІэ, затырагъакІэщтыгъэ.

* 1:10 АсэкІыгъэ хъулъфыгъэхэу, пачъыхьэм ишъузхэм алъыплъэщтыгъэхэр ары.

* 3:9 Килограмм мин 340.

* 3:10 Хэгъэгум анахь ІэнэтІэ инэу илъыр ритыгъ.

* 3:12 Сатрапыр – хэку заулэ зыгъэІорышІэрэр.

* 5:14 Метрэ тІокІырэ тфырэ фэдиз.

* 7:9 Епгъ я 49-рэ нэкІуб.

* 8:2 Хамэн ычІыпІэкІэ хэгъэгум анахь ІэнэтІэ инэу илъыр ритыгъ.

* 8:9 Кущ – епгъ я 37-рэ нэІкуб.

* 9:26 Пур – пхъэдз, пурим – пхъэдзхэр.



+ 1:1 Эстэр 8:9, Эстэр 9:30

+ 1:10 Эстэр 7:9

+ 1:19 Эстэр 8:8, Даниел 6:8

+ 2:1 Эстэр 1:19-20

+ 2:6 2 Тхылъыр 24:14-15,

+ 2:15 Эстэр 9:29

+ 2:23 Эстэр 6:2, Эстэр 10:2

+ 3:7  Эстэр 9:24, Эстэр 9:26,

+ 3:10 УблапІэ 41:42, Эстэр 8:2

+ 3:12 Эстэр 8:9

+ 3:13 Эстэр 8:10,

+ 3:15 Эстэр 8:14

+ 4:3 Даниел 9:3

+ 4:7 Эстэр 3:9

+ 4:8 Эстэр 3:14

+ 4:11 Даниел 2:9

+ 5:1 Эстэр 4:16

+ 5:2 Эстэр 4:11

+ 5:3 Эстэр 7:2,

+ 5:8 Эстэр 7:3

+ 5:9 Эстэр 3:1

+ 5:10 Эстэр 6:13

+ 5:11 Эстэр 9:7-10, Эстэр 3:1

+ 5:14 Эстэр 6:4, Эстэр 7:9-10

+ 6:1 Эстэр 2:23, Эстэр 10:2

+ 6:2 Эстэр 2:21-22

+ 6:4 Эстэр 5:14, Эстэр 7:9-10

+ 6:7 1 Тхылъыр 1:33

+ 6:12 2 Самуелm 15:30

+ 6:13 Эстэр 5:10

+ 7:1 Эстэр 5:3,

+ 7:3 Эстэр 5:8

+ 7:4 Эстэр 3:9

+ 7:6 Эстэр 3:10

+ 7:9 Эстэр 1:10, Эстэр 5:14, Эстэр 6:4, Ушъый гъэсэпэтхыдэхэр 11:5, Даниел 6:24

+ 7:10 УблапІэ 40:22

+ 8:2 УблапІэ 41:42, Эстэр 3:10

+ 8:3 Эстэр 3:1

+ 8:4 Эстэр 5:2

+ 8:8 Эстэр 3:12

+ 8:9 Эстэр 1:1, Эстэр 3:12, Эстэр 1:22

+ 8:10 УблапІэ 41:42, Эстэр 3:10, Эстэр 3:13

+ 8:14 Эстэр 3:15

+ 8:15 Ушъый гъэсэпэтхыдэхэр 11:10

+ 9:1  Эстэр 3:13

+ 9:4 2 Самуелm 5:10,

+ 9:12 Эстэр 5:6, Эстэр 7:2

+ 9:24 Эстэр 3:7

+ 9:29 Эстэр 2:15

+ 9:30 Эстэр 1:1, Эстэр 8:9

+ 9:31 Эстэр 4:3

+ 10:2 Эстэр 2:23, Эстэр 6:1-2

+ 10:3 УблапІэ 41:40,






+ https://ibt.org.ru/ru/ebook?id=ADG

